
Türk dünyası Şuşada: böyük coğrafiyada yaranan güclü birlik 

 

Türk dünyası böyük coğrafiyada yaranan güclü birlik 

 

"Türk Dövlətləri Təşkilatı dünya miqyasında güc mərkəzlərinin birinə çevrilməlidir. 

Biz böyük coğrafi məkanı əhatə edirik, üzv ölkələrdə müsbət demoqrafik dinamika 

müşahidə olunur, hərbi potensialımız döyüş meydanlarında özünü dəfələrlə göstərmişdir. 

Zəngin təbii resurslarımız, onların nəqli üçün müasir infrastruktur, Mərkəzi Asiyanı, 

Qafqazı Aralıq və Qara dəniz limanları ilə birləşdirən nəqliyyat dəhlizləri, zəngin və qədim 

tariximiz, mədəniyyətimiz bizim böyük sərvətimizdir. Xalqlarımızın ənənəvi dəyərlərə 

sadiqliyi və eyni etnik köklərə malik olmaları ölkələrimizi sıx birləşdirir. XXI əsr Türk 

dünyasının inkişafı əsri olmalıdır". Bu fikri Azərbaycan Prezidenti İlham Əliyev Şuşada 

Türk Dövlətləri Təşkilatının Dövlət başçılarının qeyri-rəsmi Zirvə görüşündə bildirib. 

 

Zirvə görüşü "Nəqliyyat əlaqəsi və iqlim dəyişikliyi ilə mübarizə vasitəsilə davamlı gələcək 

qurmaq" mövzusuna həsr edilib. Dövlət başçısı bildirib ki, Şuşa şəhəri həmişə Azərbaycanın və 

regionun mədəni, ictimai-siyasi həyatının mühüm mərkəzlərindən biri olub. Keçən il sentyabrın 

20-də Azərbaycan öz suverenliyini tam bərpa edəndən sonra Şuşada keçirilən bu Zirvə görüşü 

rəmzi məna daşıyır. 

Beynəlxalq münasibətlərdə Azərbaycanın mühüm rol oynadığı platformalardan biri də Türk 

Dövlətləri Təşkilatıdır. Son illər türk dövlətləri arasında əməkdaşlıq keyfiyyətcə yeni mərhələyə 

keçib və ölkələrimiz arasında əlaqələr konkret mexanizmlərin əsasında inkişaf etdirilir. Türk 

Dövlətləri Təşkilatı dünyada yeni bir güc mərkəzinə çevrilməklə yanaşı, həm də regional iqtisadi-

siyasi proseslərə ciddi təsir imkanlarına malik nüfuzlu qurumdur. Təşkilatda təmsil olunan ölkələr 

arasında həm çoxtərəfli, həm də ikitərəfli formatlarda əməkdaşlıq əlaqələri qurulub. İndiyədək 

birliyə üzv dövlətlərin müvafiq qurumlarının yüksək səviyyəli rəsmiləri arasında çoxsaylı görüşlər 

keçirilib, bir neçə biznes forum gerçəkləşdirilib, üzv dövlətlərin iqtisadi imkanları, əməkdaşlıq 

sahələri təqdim olunub. O cümlədən investisiya mühitinin yaxşılaşdırılması, iqtisadiyyatın 

şaxələndirilməsi və sahibkarlıq üzrə işçi qruplarının yaradılması haqqında qəbul edilən qərarlar 

müsbət nəticələrlə diqqət çəkib. Təşkilatın fəaliyyətində siyasi əlaqələrlə yanaşı, türk dövlətlərini 

bir-birinə bağlayan iqtisadi əməkdaşlıq münasibətləri də genişlənir. 4,8 milyon kvadratkilometr 

ərazisi, 1,4 trilyon dollar dəyərində ümumi daxili məhsul və 855 milyard dollardan çox ticarət 

dövriyyəsi olan Türk dövlətləri böyük iqtisadi potensiala, enerji resurslarına, nəqliyyat yollarına 

və müasir hərbi imkanlara malikdir. Türk dövlətləri dünyanın ümumi ticarət dövriyyəsinin 2,4 

faizini və qlobal ümumi daxili məhsulun 1,6 faizini təşkil edir. 

Təqdirəlayiq haldır ki, Türk dövlətləri arasında iqtisadi-ticari əlaqələr ildən-ilə genişlənir. 

Bu dövlətlərin genişlənən əlaqələri müvafiq strateji tərəfdaşlıq haqqında bəyannamələr əsasında 

həyata keçirilir. Bütün bunların təməlində isə Azərbaycan Prezidenti İlham Əliyevin Türkiyə 

Prezidenti Rəcəb Tayyib Ərdoğanla şəxsi təşəbbüsləri dayanır. Türk Dövlətləri Təşkilatının bir 

güc mərkəzinə çevrilməsinin vacibliyi hər iki dövlət rəhbərinin çıxışlarında dəfələrlə səsləndirilib, 

görüşlərdə, yığıncaqlarda gündəmə gətirilib və mənfur niyyətlərin aradan qaldırılmasında əvəzsiz 

rola malik olub. Ötən il Astanada Türk Dövlətləri Təşkilatının "Türk Əsri" çağırışı altında 10-cu 

yubiley Zirvə görüşündə Prezident İlham Əliyev bildirdi ki, türk dövlətləri ilə münasibətlərin 

möhkəmləndirilməsi Azərbaycanın xarici siyasətinin əsas prioritetlərindən biridir. Etnik və 

mədəni köklərimiz, dilimiz, ortaq keçmişimiz münasibətlərimizin təməlini təşkil edir. 

Azərbaycan Prezidenti İlham Əliyev Türk dövlətlərinin birliyinin, həmin ölkələrin qarşılıqlı 

fəaliyyətinin vacibliyini bu fikirlərlə bir daha təsdiqləyib: "Türk dünyası böyük bir ailədir. Bir-

birimizin milli maraqlarını nəzərə alaraq bundan sonra da qarşılıqlı dəstək və həmrəylik 

göstərməliyik. Siyasi, iqtisadi, ticari, mədəni, nəqliyyat, energetika, rəqəmsal transformasiya, kənd 

təsərrüfatı, turizm sahələri ilə yanaşı, təhlükəsizlik, müdafiə, müdafiə sənayesi kimi sahələrdə də 



əməkdaşlığımızı fəallaşdırmalıyıq". Türk dövlətləri liderlərinin müdrik uzaqgörənliyi və siyasi 

iradəsi sayəsində dövlətlərimiz arasında hərtərəfli münasibətlər ildən-ilə genişlənib. 

Qeyd edək ki, bu gün Türkiyə 761,4, Qazaxıstan 181,7, Özbəkistan 57,9, Azərbaycan 48, 

Türkmənistan 48, Qırğızıstan isə 8,5 milyard dollar nominal ÜDM-ə malikdir. Bu, kifayət qədər 

böyük həcmdir. Türk dünyası ölkələrinin tarixi İpək Yolu üzərində yerləşməsi onların Şərq ilə 

Qərb arasında artmaqda olan ticarət dövriyyəsində də önəmli rol oynayır. Statistik göstəricilərə 

əsasən, Çin və Avropa ölkələri arasında ticarət dövriyyəsi günlük 1 milyard dolların üzərindədir. 

Türk dünyası ölkələrinin bu mühüm ticarət yolu üzərində yerləşməsi TDT-ni regionda iqtisadi 

gücə çevirir. Azərbaycanın quruma üzv olan ölkələrlə tərəfdaşlığı digər sferalarda olduğu kimi, 

iqtisadi-ticarət sahəsində də genişlənir. Bununla belə, son dövrlərdə nəqliyyat-tranzit, investisiya, 

rəqəmsallaşma və s. sahələrdə də əməkdaşlığın gücləndirilməsi təşəbbüsləri artmaqdadır. Bu 

baxımdan, Türk İnvestisiya Fondunun, Türk Ticarət Evinin yaradılması, ticarət prosedurlarının 

asanlaşdırılması, rəqəmsal ticarət, ölkələrimizin azad iqtisadi və sənaye zonaları arasında 

əməkdaşlıq platformasının formalaşdırılması iqtisadi əlaqələrin genişləndirilməsində önəmli rol 

oynayır. TURAN xüsusi iqtisadi zonası türk dövlətləri arasında sərmayə qoyuluşunun artmasına 

səbəb olacaq. Bu zona türk dövlətləri arasında sərmayə qoyuluşunun artmasına, eləcə də idxal-

ixrac əməliyyatlarının genişlənməsinə gətirib çıxaracaq. Nəticədə, yeni bir zonanın yaradılması 

investisiya cəlb edilməsi baxımından, eyni zamanda qarşılıqlı iqtisadi əlaqələrin genişləndirilməsi 

aspektindən də vacibdir. Türk dövlətləri tərəfindən həyata keçirilən əməkdaşlıq və birgə 

investisiyalar regionun nəqliyyat və ticarət dinamikasına fəal təsir edir. Təşkilata üzv ölkələrin 

ticarət və investisiyalar, infrastruktur, nəqliyyat, kənd təsərrüfatı, turizm, alternativ enerji və s. 

kimi sahələrdə tərəfdaşlığı dərinləşdirməsi üçün böyük potensial mövcuddur. Türk İnvestisiya 

Fondunun yaradılması qarşılıqlı layihələrin maliyyələşdirilməsi və üzv ölkələr arasında gələcək 

əməkdaşlığın gücləndirilməsi üçün mühüm perspektivlər vəd edir. 


